
Cad é an tÚdarás Comhionannais
Comhlachas neamhspleách is ea an tÚdarás Comhionannais a bunaíodh faoin Acht um Chomhionannas Fostaíochta 1998. Cuireadh ar bun é an 18 Deireadh Fómhair 1999. Déanann Bord an Údaráis Chomhionannais polasaí a cheapadh. An tAire Dlí agus Cirt, Comhionannais agus Athchóirithe Dlí a cheapann an Bord, agus 12 bhall atá ann, Cathaoirleach agus Leas-Chathaoirleach neamhspleách ina measc. Déantar baill an Bhoird a cheapadh ó eagraíochtaí fostóirí, eagraíochtaí fostaithe, agus ó eagraíochtaí agus ó ghrúpaí a mbíonn eolas nó taithí acu ar chúrsaí comhionannais maidir le inscne, stádas pósta, stádas clainne, treoshuíomh gnéis, creideamh, aois, míchumas, cine nó ballraíocht den Lucht Siúil. Téarma ceithre blian a bhíonn ag baill an Bhoird.

Tháinig an tÚdarás Comhionannais i gcomharbacht ar an nGníomhaireacht um Chomhionannas Fostaíochta, agus tá sé tar éis a chuid feidhmeanna agus cúraimí a fhairsingiú go mór. Tá cosc curtha ag an Acht un Chomhionannas Fostaíochta agus ag an reachtaíocht um Stádas Comhionann le leithcheal i bhfostaíocht, i ngairmoiliúint, i bhfógraíocht, i gcomhaontaithe comhchoiteanna, i soláthar earraí agus seirbhísí agus deiseanna eile a mbíonn teacht ag an bpobal orthu de ghnáth. Eisreachtaítear leithcheal ar naoi gcúiseanna faoi leith. Is iad cúiseanna iad:

· inscne

· stádas pósta 

· stádas clainne

· treoshuíomh gnéis

· creideamh

· aois

· míchumas

· cine 

· ballraíocht den Lucht Siúil    

Déantar sainmhíniú ar leithcheal mar chaitheamh le duine ar shlí atá níos mífhabhrúla ná mar a caitear nó a caitheadh nó a chaithfí le duine eile ar aon cheann de na naoi gcúiseanna seo.

Cúram an Údaráis Chomhionannais
Tá 4 phríomhfheidhmeanna ag an Údarás Comhionannais faoin reachtaíocht:

· oibriú i dtreo leithcheal a chur ar ceal i bhfostaíocht, i soláthar earraí agus seirbhísí, oideachais, sealúchais agus deiseanna eile a mbíonn teacht ag an bpobal orthu de ghnáth

· comhionannas deise a chur chun cinn, maidir le nithe a dtagraíonn an reachtaíocht dóibh

· eolas a chur ar fáil don bpobal 

· a choimeád faoi bhreithniú agus faoi athbhreithniú feidhmiú an Achta um Chomhionannas Fostaíochta 1998, an Achta um Chosaint Mháithreachais 1994, an Achta um Shaoire Uchtaíoch 1995, an Achta um Shaoire do Thuismitheoirí 1998, Acht na bPinsean 1990, agus an reachtaíocht um Stádas Comhionann nuair a reachtáilfear í.

Seirbhís Dlí
Tá a sheirbhís dlí féin ag an Údarás Comhionannais, agus soláthraíonn sé seirbhís eolais agus chomhairle atá saor agus faoi rún d'fhostóirí, do sholáthróirí seirbhíse, do dhaoine aonair, do cheardchumainn agus do lucht dlí i dtaobh fheidhmiú an Achta um Chomhionannas Fostaíochta 1998 agus na reachtaíochta um Stádas Comhionann. Pléann an tÚdarás Comhionannais le ceisteanna i dtaobh comhionannais agus leithcheala. In an-chuid cásanna is féidir ceisteanna agus gearáin a réiteach gan dul i dtaobh leis an bpróiseas dlí. Is féidir le roinnt gearán dul ar aghaidh i gcomhair fiosrúcháin, áfach.

Is féidir leis an Údarás cabhrú le gearánaithe aonair i scata slite. Mar shampla:

· tríd an dearcadh reatha dlí ar chás a mhíniú

· trí chomhairle a thabhairt ar fhíricí mar a chuirtear i láthair iad

· trí theangmháil a dhéanamh leis an bhfostóir thar ceann an ghearánaí

· trí áitithe scríofa a ullmhú i gcomhair Stiúrthóir na bhFiosrúchán Comhionannais agus i gcomhair na Cúirte Oibreachais

· trí ionadaíocht a dhéanamh ar agus/nó ionadaíocht saor dlithiúil a sholáthar don ngearánaí i gcaitheamh an fhiosrúcháin

· trí chur le cóid chleachtais a ullmhú a thabharfaidh clár oibre an chomhionannais chomhréimnithe faoina scáth.

Iarrfaidh an tÚdarás ar ghearánaithe ceistneoir a líonadh isteach sa chéad chéim den bhfiosrúchán. Cabhair is ea é seo le bunús an ghearáin a aithint agus le cinneadh a dhéanamh cibé acu an dtagann an cás faoi scóp na reachtaíochta nó nach dtagann. Mar chuid den bpróiseas seo buaileann foireann ón Údarás Comhionannais le gearánaithe. Déanann an tÚdarás Comhionannais cinntí i dtaobh saorionadaíochta. Agus acmhainní an Údaráis á gcur san áireamh, b'fhéidir nach mbeidh ar a gcumas ionadaíocht a thabhairt do gach aon duine a lorgaionn í. 

B'fhéidir go ndéanfar cásanna a thagann faoin reachtaíocht a tharraing chun Stiúrthóir na bhFiosrúchán Comhionannais. Oifigeach Comhionannais a dhéanann na fiosrúcháin. Ní foláir cásanna dífhostaithe a tharraing ar dtús chun na Cúirte Oibreachais. Duine go bhfuil leithcheal imirthe air/uirthe ar bhonn inscne bíonn de rogha aige/aici sásamh a lorg tríd an gCúirt Chuarda.

Forbairt
Tugann an reachtaíocht nua cumhachtaí don Údarás Comhionannais chun forbairt a dheimhniú san ionad oibre  (agus, nuair a bheidh an reachtaíocht um Stádas Comhionann reachtáilithe, i soláthar earraí, áiseanna agus seirbhísí) ar chur chuige a bheidh pro-ghníomhach agus a thógfaidh ceann de chúrsaí comhionannais.

Pléann an Rannóg Forbartha le comhionannas deise a chur chun cinn maidir leis an reachtaíocht chomhionannais de. Bíonn an Rannóg ag gabháil do:

· bhéim a sholáthar ar chomhionannas nuair a chuirtear polasaithe agus bearta náisiúnta le chéile agus nuair a chuirtear iad i bhfeidhm, trí oibriú le heagraíochtaí eile agus le comhlachais phoiblí
· chlár taighde agus tionscnaimh thaispeánacha a fhorbairt chun comhionannas a bhaint amach san ionad oibre agus i soláthar earraí agus seirbhísí

· straitéis a chur i bhfeidhm maidir le athbhreithnithe comhionannais agus pleananna gníomhaíochta

· thacaíocht a thabhairt do struchtúirí agus do chleachtais chomhionannais a fhorbairt tríd an earnáil stát-urraithe

· sholáthar a dhéanamh ar pholasaithe agus ar bhearta chun tathag a chur sna forálacha reachtaíochta a bhaineann le gníomhaíocht dearfach

· chur le cultúr leathan comhionannais a thógáil i saol na hÉireann agus thacú le gníomhaíocht chomhlánaithe agus é sin á déanamh

Cumarsáid
Is é an tAonad Cumarsáide den Údarás Comhionannais atá freagrach as cearta a bunaíodh sa reachtaíocht a chur chun cinn. Tá Straitéis Chumarsáide socraithe chun deimhin a dhéanamh de go mbíonn an pobal ar an eolas maidir le hobair agus le seirbhísí an Údaráis Chomhionannais, agus go mbíonn teacht ar eolas agus ar chomhairle.

Tá i gceist leis seo:

· straitéis phro-ghníomhach i dtaobh na meán cumarsáide a fhorbairt

· feachtas a fhorbairt maidir leis an bpobal a oiliúint - m.sh. comhdhálacha agus seimineáir

· suíomh idirlín eadarghníomhach a fhorbairt (agus nascanna ann do shuíomhanna ábhartha eile mar ar féidir teacht ar eolas agus ceisteanna a chur in airde)

· foilseacháin a fhorbairt i réimse formáidí (video, Braille, audio)

· aistriúcháin a fhorbairt ar phríomhfhoilseacháin

Foilseacháin
Ar foilseacháin reatha an Údaráis Chomhionannais tá Plean Gníomhaíochta um Seirbhís Chustaiméara, an Ráiteas Straitéiseach 2000-2002; bileoga agus ábhar eile mínitheach ar an reachtaíocht, agus nuachtlitir ráithiúil.

Imeachtaí - déantar comhdhálacha, tionóil, coimrí, cainteoirí agus oiliúint ar fhorbairtí sa chomhionannas agus sa leithcheal a eagrú i gcomhair spriocghrúpaí tábhachtacha.

Leabharlann - Tá leabharlann thagartha an Údaráis Chomhionannais ar oscailt don bpobal. Aon duine gur mian leo an leabharlann a úsáid ba cheart dóibh coinne a shocrú trí ghlaoch gutháin.

Tá seastán eolais an Údaráis Chomhionannais le fáil i gcomhair seimineár agus taispeántas.

